
ЎЗБЕКИСТОН МИНИАТЮРА САНЪАТИ: ТУРЛИ УСУЛ, ЙЎНАЛИШ ВА 
АШЁЛАРИ

 DOI 10.26739/2181-0737-2021-1-1

Аннотация: Ушбу мақола миниатюра рангтасвирининг Ўзбекистон замонавий тасвирий 
ва амалий санъат турларига кўрсатган таъсири, соҳа ривожи йўлида амалга оширилган иш-
лар ва уларнинг миниатюра санъатининг анъаналарини сақлашда тутган ўрни, ашёларининг 
турлари ва аҳамияти ҳақида. Миниатюра санъатининг бошқа санъат турлари таъсири остида 
ўзгармасдан ўзининг асл жозибадор қиёфасини сақлаб қолиши бўйича тавсиялар берилган.   

Калит сўзлар: Ўрта Осиё, Ҳирот, Темурийлар, Миниатюра, миниатюра мактаблари, 
тасвирий ва амалий санъат, қўлёзма, композиция, миниатюра ашёлари.

Хаджиметов Бехзод Бахадирович
Профессор Национальный институт художеств и дизайна 

имени Камолиддина Бехзода  

МИНИАТЮРНОЕ ИСКУССТВО УЗБЕКИСТАНА: РАЗНЫЕ МЕТОДЫ, 
НАПРАВЛЕНИЯ И МАТЕРИАЛЫ

Аннотация: В этой статье рассказывается о влиянии миниатюрной живописи на 
современное изобразительное и прикладное искусство Узбекистана, о работе, проделанной 
для развития отрасли, и их роли в сохранении традиций миниатюрного искусства, о типах и 
значении предметов. Были даны рекомендации, чтобы искусство миниатюры сохраняло свой 
первоначальный привлекательный вид, не изменяясь под влиянием других форм искусства.

Ключевые слова: Средняя Азия, Герат, Тимуриды, Миниатюра, школы миниатюры, 
изобразительное и прикладное искусство, рукопись, композиция, миниатюрные материалы.

Khadjimetov Bekhzod Bakhadirovich professor
Professor of the National institute of Arts and Design 

named after Kamoliddin Bekhzod

MINIATURE OF UZBEKISTAN: DIFFERENT METHODS, DIRECTIONS AND 
MATERIALS

Annotation: This article tells about the impact of miniature painting on the modern fine and 
applied art of Uzbekistan, about the work done to develop the industry and their role in preserving 
the traditions of miniature art, about the types and meaning of objects. Recommendations were 

given that the art of miniature retains its original attractive appearance without being altered by 
other art forms.

Key words: Central Asia, Herat, Timurids, Miniature, schools of miniature, fine and applied arts, 
manuscript, composition, miniature materials.

Узоқ йиллардан бери миниатюра, рангтасвир ва амалий санъатнинг турлари билан қизиқиб, 
амалда ишлаб келаётган рассом сифатида Шарқ миниатюра санъати барча тасвирий санъат 
турларига ўз таъсирини кўрсатмай қолмаган десам адашмаган бўламан. Шарқ халқларининг 
бой маданий мероси халқ амалий санъати бўлмиш наққошлик, зардўзлик, каштачилик, 
гиламдўзлик каби кўп турларида акс этган. Буларнинг ҳаммаси Шарқ миниатюра санъати 
асарларида мукаммал композиция, юқори дид, геометрик аниқлик ва шарқона рангдорликни 
ўзида намоён этган. 

Юртимиз истиқлолга эришгач, Шарқ миниатюра санъатининг қайтадан умри бошланди. 
Унинг анъаналарини давом эттираётган замондош мусаввирларимиз маҳорати улар 
асарларидаги пластик тимсолларнинг ҳайратланарли жозибадорлигида намоён бўлади. 

Ўрта Осиё тарихи Яқин Шарқ мамлакатлари тарихини ўрганишдан сўнг бошланишига 
қарамасдан ҳозирги кунга келиб бу ҳудуддаги, хусусан, Ўзбекистондаги тарихий аҳамиятга 
эга кўплаб меъморий иншоотлар, тарихий топилмалар, қўлёзмалар ва улардаги миниатюралар 
чуқур ўрганилган, буни аксини кўплаб илмий ишлар, монография, архитектура ёдгорликлари 
ва санъат асарларига бағишланган альбомлар мисолида кўришимиз мумкин. 

Дунёдаги барча халқларнинг маънавий бойлиги, аждодларидан мерос бўлиб қолган 
қадриятлари: уларнинг қурган бинолари, санъати, мусиқаси,  китоблари, либослари каби  турли 
кўринишларда акс этади. 

Тасвирий ва амалий санъат соҳасидаги албомларда, эрамиздан аввалги илк тасвирлар 
чизилган асрлардан бошлаб, темурийлар даври санъатнинг юқори чўққига кўтарилган даврларда 
ноёб бўлган бой маданий меросимиз ва суратлари орқали тарихимиз акс этган. Юқорида 
келтирилган ишларни амалга оширган олимларимиз меҳнати, олиб борган изланишлари Ўрта 
Осиёда жойлашган давлатларнинг тарихий ва маданий жараёнлар ривожини ўрганиб, ҳозирги 
кундаги ёш авлодни маданият, санъат ва қурилишдаги янгиликларга, янги қирраларини кашф 
этишдаги ютуқларида ўрни беқиёсдир.

Ўрта Осиёда Темурийлар давридаги санъат ва маданиятнинг чўққига кўтарилганлигини 
бутун дунё эътироф этган. Темур ва темурийлар даврида Ўрта Осиёда маҳобатли қурилишлар 
ва турли санъат турларини гуллаб яшнагани ва бу ҳолат янгича кўринишда намоён бўлганини 
замондошлар ҳам таъкидлашган. Тарихчи Ибн Арабшох, Темурийлар Самарқандда қурган  
иншоотлари “янги услубда қурилган”, деб таъкидлайди.

Шарқ тасвирий ва амалий санъатида, хусусан китобат санъатидаги хаттотлик ва  мумтоз 
миниатюра асарлари асосида аниқ (конструктив) шакллар, айланалар асосида горизонтал, 
вертикал ва диоганал чизиқлар ётади. Ушбу шакл устига белгиланган тартиб асосида айлана ва 
тўғри чизиқлар чизилиши натижасида асар қурилмаси (конструкцияси) намоён бўла бошлайди. 
Асар конструкцияси деганда, унинг композицион қурилмаси: архитектура, геометрик 
элементлар,  инсон қиёфалари, табиат кўринишлари, жонзотлар жойлашуви, майда қисмлар 
ва маиший унсурлар киради. Уларнинг ўзаро мутаносиблиги ва боғлиқлиги ана шу геометрик 
асос устида жойлаштирилгани учун ҳам ўта мукаммал даражада  асар ўлчами олинади.

Мумтоз миниатюра мактаблари ичида Бухоро ва Самарқанд мактаблари алоҳида ўрин 
эгаллайди. Асарларда композицион қурилиш, архитектура, одамлар, жониворлар талқини 
ўзига хос услубда ишланган. 

XV аср Шайбонийхон давлати ташкил бўлгунга қадар, Темурийлар давлати пойтахти 
Ҳиротда санъат энг гуллаган даврини ўз бошидан кечирган. Қўлёзма китоблари сарой 
“Китобхона”си моҳир усталари томонидан яратиларди. Китобхонада маҳоратли хаттотлардан 
ташқари, рассом, саҳифаловчи, китоб муқовасини тери босмаси ёки локли панно кўринишида 
тайёрловчи усталар ва ниҳоят моҳир наққош, китоб, муқова, зарварақ ва ҳошияларидаги энг 
нозик сиёҳқалам тилло суви ёки нақшларини ишловчи усталар бўлган.

Маҳоратли хаттот санъати миниатюра ёки бошқа санъат усталари ишларидан юқори 
баҳоланган. Қўлёзма китобларида миниатюра асари муаллифи қайд этилмасада, лекин хаттот 
ҳақидаги маълумот, вақти ва яратилган жойи ҳақидаги маълумот ҳар бир қўлёзмани якунлар 

эди. 
Кенг қиматли маълумотларни XIV-XVI асрларда темурийлар давридаги Хуросон, 

Мовароуннаҳр ўлкаларидаги мусулмон давлатарида юқори даражага кўтарилган китобат 
санъати таркибидаги нафис тасвирларни (миниатюра)  таҳлил қилиб “ўқиш” орқали  бугунги 
куннинг турли соҳа мутахассислари ўзларига тегишли қимматли маълумотларни олишлари 
мумкин. Бу ўринда “Аср нодири мусаввирлар пешвоси” номини олган Камолиддин Беҳзодни 
миниатюра санъатининг ривожи ва кейинги асрлардаги ривожи учун қўшган ҳиссаси беқиёсдир. 
Камолиддин Беҳзод композицияларини ишлашда тартибга солинган схемалар асосида ўзининг 
такрорланмас асарларини яратган бўлиб, у “мукаммал композиция, инсонни лол қолдирувчи 
тугалланганлик даражаси, инсонларнинг ҳаётий тасвири, ғоявий жиҳатдан кенг қамровлилиги” 
билан томошабинни ҳайратга солади.

ХIV-XVII аср қурилган ва ҳозирги кунгача сақланиб қолган, ўз даврини аксини тарихга 
муҳрлаган моҳир рассомларнинг китобларга ишланган миниатюраларида кўришимиз мумкин. 
Темурийлар даври биноларини безашда кенг фойдаланилган деворий суратлар ва сирланган 
кошинлар билан бойитилгани меъморларнинг ўз вақти учун ўзгача бўлган лойиҳаларига 
алоҳида кўрк берган. Яқин тарихимизга назар солсак ушбу бой маданий меросимиздан андоза 
олиб, илҳомланиб, биноларни ташқи ва ички безаштишда ўз ижодий фаолияти давомида 
унумли фойдаланган уста ва рассомларни эслаб ўтишни лозим деб биламиз. 

Машҳур Бухоролик ганчкор Усто Ширин Муродов ўз даврида кўплаб биноларни янгича ганч 
композициялари билан безатган, халқ рассоми  Чингиз Ахмаров томонидан, Тошкент метроси 
станциясини, Алишер Навоий номидаги опера ва балет театри фойеси, Абу Райҳон Беруний 
номидаги Шарқшунослик институти фойеси, миниатюра анъаналаридан илҳомланган ҳолда 
безаган, “Санои нафиса” гуруҳи миниатюрачи рассомлар Х.Назиров, Т.Болтабоев, Ғ.Камолов, 
С.Мирзаев томонидан “Темурийлар тарихи давлат музейи” фойесидаги маҳобатли миниатюра 
композицияси, Навоий шаҳар “Фарҳод” маданият саройи фойесига Ф.Тошмуҳамедов, 
Б.Хаджиметов ва Ш.Шерназаровлар томонидан ишланган “Навоий лирикаси” номли керамик 
паннони композицияларини ва шу каби кўплаб ҳозирги кунда барпо этилаётган давлат 
аҳамиятига молик иншоотларни мисол қилиб келтиришимиз мумкин.

“Лайли ва Мажнун” Чингиз Ахмаров. Тошкент метросининг “Алишер Навоий” бекати

“Темурийлар тарихи давлат музейи” фойесидаги композиция. 
“Санои нафиса” рассомлар гуруҳи Х.Назиров, Т.Болтабоев, 

Ғ.Камолов, С.Мирзаев. 1996 й.

“Навоий лирикаси” номли керамик панно, Ф.Тошмуҳамедов, 
Б.Хаджиметов, Ш.Шерназаров. 2016 й.

Юқоридаги мисоллар миниатюранинг Ўзбекистон маҳобатли тасвирий санъатдаги ўрни 
бўлса, аслида бу мўжаз санъатни ўз кўринишида давом эттираётган, турли ашёларда ўз 
изланишларини олиб бораётган Ш.Мумаджонов, Н.Холматов, Ш.Шоахмедов, К.Мирзаев, 
Б.Хожиметов, Б.Йўлдошев, М.Сабиров, У.Қосимов, Ф.Рахматуллаев, М.Пўлатов, А.Қамбаров, 

Ш.Рихсиев, А.Турсунов, И.Шоёқубов  каби кўплаб миниатюра рассомлари ва уларнинг 
шогирдларини келтиришимиз мумкин. Ушбу  ижодкорлар асарларида, яққол кўзга ташланиб 
турган жиҳат, улар ўз ижод маҳсулларида турли ашёларга мурожат қилишган. Буларда ганч 
ва деворий сурат, ўймакорлик, гиламдўзлик, сопол ва шу каби ашёлар билан миниатюрани   
ҳамоҳанглиги, композицияларнинг қоғоз, тош қоғоз, ёғоч, мато, томоша қовоқ, метал, лефкас, 
витраж, керамика каби турли ашёларда маҳоратли ижросини кўришимиз мумкин.

“Овга тайёргарлик”Камол Мирзаев, қоғоз, темпера, 2006 й.

“Табун” Шорасул Шоахмедов, қоғоз, темпера, 2000 й.

Қутича, доира, томошақовоқ, ўймакорлик лагани каби турли ашёларга ишланган 
миниатюралар. Баҳодир Хожиметов. 2005-2015 йиллар.

Авлодлардан мерос бўлиб қолган   халқ амалий санъати ёки тасвирий санъат бўлсин, 
уларнинг илҳоми билан ишлаган барча ижодкорларни асарларида бир нарсани бой маданий 
меросдан унумли фойдаланиб ҳозирги кун ва келажак авлодлар учун бетакрор санъат 
асарларини қолдириш асосий мақсад бўлиб хизмат қилган десак, адашмаган бўламиз.

Ўзбекистонда қайта тикланган Шарқ миниатюраси намуналари бу санъатнинг 
умрбоқийлигидан ва умумжаҳон бадиий жараёнларининг муҳим таркибий қисми эканлигидан 
далолатдир. Шуни таъкидлаш жоизки, миниатюра санъатида аввало ўтган буюк мусаввирлар 
ижодини ўзлаштирмай, янги сўз айтиш қийин. Янги авлод ёш миниатюра рассомлари онгида 
муаллифлик ҳуқуқи ва қонун-қоидаларни уйғунлаштириш,  ҳамкасблар яратган асарларга 
ўзаро ҳурмат, миниатюра санъатига ҳунармандчилик эмас тасвирий санъат  нуқтаи-назаридан 
қараш,  ёш авлод рассомларини дунёқарашни тўғри шакллантириш замонавий миниатюра 
санъати ривожи гаровидир. 

